
Masyarakat Jawa ora bisa uwal saka crita-crita jaman biyen kang ana gegayutane karo panguripan manungsa kang nggambarake kahanan kang ana wektu kuwi. Crita jaman biyen kasebut dadi salah sawijine objek studi sejarah kang digambarake kanthi urut miturut jamane. Serat Nitik Sultan Agung isine ngenani sejarah Mataram nalika diprentah dening Sultan Agung. Mula saka iku teks kasebut nduweni sesambungan karo babad-babad utawa buku sejarah liyane. Isi sejarah sajrone Serat Nitik Sultan Agung kudu laras karo isi babad kang wis ana sadurunge, amarga yen ora laras bakal nuwuhake penyimpangan-penyimpangan, mula teks iki bakal ditintingi migunakake teori Intertekstual. Babad kang dipilih kanggo nggoleki sesambungan isi sajrone Serat Nitik Sultan Agung yaiku Babad Sultan Agung. Teks kasebut kapilih amarga dideleng saka taun panulisane kang luwih tuwa ditinimbang Serat Nitik Sultan Agung.

Prakara kang dadi undheraning panliten ing kene, yaiku (1) Kepriye struktur Serat Nitik Sultan Agung, (2) Kepriye isi sing tinemu ing sajrone Serat Nitik Sultan Agung lan sesambungane karo Babad Sultan Agung, (3) Kepriye wujud aspek historis sajrone Serat Nitik Sultan Agung (4) Kepriye wujud aspek fiktif sajrone Serat Nitik Sultan Agung, lan (5) Apa wae fungsi sejarah lan fiktif kang kinandhut sajrone Serat Nitik Sultan Agung. Tujuwan panliten iki, yaiku (1) ngandharake struktur  Serat Nitik Sultan Agung, (2) ngandharake isi sing tinemu ing sajrone Serat Nitik Sultan Agung lan sesambungane karo Babad Sultan Agung, (3) ngandharake wujud aspek historis sajrone Serat Nitik Sultan Agung, (4) ngandharake wujud aspek fiktif sajrone Serat Nitik Sultan Agung, lan (5) ngandharake fungsi sejarah lan fiktif kang kinandhut sajrone Serat Nitik Sultan Agung.

Tintingan kang digunakake sajrone panliten iki yaiku tintingan strukturalisme lan tintingan intertekstual.. Sesambungan kang dikarepake dudu mung sesambungan ora mung dasanamane nanging uga kosokbalene. Panliten ngenani aspek kesejarahan iki nggunakake ancangan deskriptif kualitatif. Andharan sajrone panliten iki mujudake dhata-dhata arupa pethikan-pethikan diandharake saka sumber dhata sajrone Serat Nitik Sultan Agung. 

Purwaka
1.1 Landhesan Panliten
Masyarakat Jawa ora bisa uwal saka crita-crita jaman biyen kang ana gegayutane karo panguripan manungsa kang nggambarake sekabehane kahanan kang ana wektu kuwi. Crita jaman biyen kasebut dadi salah sawijine objek studi sejarah kang digambarake kanthi urut miturut jamane. Crita-crita kasebut arupa crita lisan kang nyebar lumatar omongan, lan arupa tulisan tangan kang ana ing lontar, pring, kertas, kayu lan kulit. Asil sastra kasebut arupa lisan lan tulisan. Asil satra kang arupa tulisan yaiku seratan.
Crita-crita seratan ana akeh jinise, salah sawijine yaiku arupa babad. Taufik (2004: xi) ngandharake yen babad yaiku sejarah lokal, kang ngandhut crita jaman biyen saka masyarakat ing salah sawijine dhaerah lokal. Saperangan ana babad kang ngandharake sejarah nanging uga nengenake perangan fiktif sajrone crita kasebut. Perangan kasebut selaras yen sejarah ana gegayutane karo fiktif ing crita. 

Adhedhasar andharan babad kasebut sastra sejarah minangka genre sastra kang gegayutan karo sastra lawas minangka salah sawijine asil seratan kang wigati. Suwarni (2013:124) ngandharake sastra sejarah yaiku gegayutan antarane pamawase panulis klawan gegambaran salah sawijine kedadeyan kang ngandharake salah sawijine paraga kang dadi panyengkuyunge.

Serat Nitik Sultan Agung sawijine serat minangka obyek panliten sastra sejarah. Serat koleksi Perpusatakaan Museum Radya Pustaka Solo kanthi irah-irahan Serat Nitik Sultan Agung  kanthi no 923.1 Ser S4. Adhedhasar katalog Manuscripts of The Radya Pustaka Museum And The Hardjonagara Library, serat iki kalebu teks babad.

Serat Nitik Sultan Agung reriptan kang ditransliterasi lan wujude gancaran. Pangrembakane jamane akeh kang ora mangerteni isi crita Jawa kang diandharake nggawe basa krama lan basa kawi kaprabawan. Andhedhasar kahanan kasebut mula panliten iki bakal nintingi karya sastra lawas kang arupa teks, supaya bisa mangeteni isi babad kasebut.

Dideleng saka irah-irahane yaiku Serat Nitik Sultan Agung asale saka tembung serat kang tegese layang, nitik kang tegese nyiri, lan Sultan Agung minangka paraga utama sajrone crita. Serat Nitik Sultan Agung ngandharake carita babagan paprentahane Sultan Agung ing jaman Kraton Mataram. Mujudake gegambaran Sultan Agung minangka raja kang wicaksana lan sekti mandraguna. Serat Nitik Sultan Agung mujudake salah sawijine karya sastra anonim, ateges ora dijlentrehake kanthi cetha sapa pangriptane. Serat Nitik Sultan Agung dumadi saka 32 kaca kanthi aksara Latin.

Serat Nitik Sultan Agung isine ngenani sejarah Mataram nalika diprentah dening Sultan Agung. Mula saka iku teks kasebut nduweni sesambungan karo babad-babad utawa buku sejarah liyane. Isi sejarah sajrone Serat Nitik Sultan Agung kudu laras karo isi babad kang wis ana sadurunge, amarga yen ora laras bakal nuwuhake penyimpangan-penyimpangan, mula teks iki bakal ditintingi migunakake teori Intertekstual. 

Babad kang dipilih kanggo nggoleki sesambungan isi sajrone Serat Nitik Sulta Agung yaiku Babad Sultan Agung. Teks kasebut kapilih amarga dideleng saka taun panulisane kang luwih tuwa ditinimbang Serat Nitik Sultan Agung. Saliyane iku uga isi teks kang luwih jangkep. 

Serat Nitik Sultan Agung bakal ditintingi nganggo prinsip intertekstual. Tegese yaiku mbuktekake sesambungan kang diduweni antarane Serat Nitik Sultan Agung laras karo isi Babad Sultan Agung. Sesambungan kang dikarepake dudu mung sesambungan ora mung dasanamane nanging uga kosokbalene. 

Adhedhasar andharan ing dhuwur Serat Nitik Sultan Agung mujudake teks kang narik kawigaten kanggo ditliti. Sepisan, Serat Nitik Sultan Agung durung nate ditliti ing Jurusan Basa Daerah, Universitas Negeri Surabaya. Kapindho, Serat Nitik Sultan Agung minangka salah sawijine tinggalan jaman biyen sing ora awet mula prelu anane panliti kanggo nylametake teks. Ketelu, akeh pawongan kang ora mangerteni basa kang ana ing Serat Nitik Sultan Agung, mula anane panliten iki supaya nggampangake anggone mangerteni isi serat kasebut. Kepapat, Serat Nitik Sultan Agung narik kawigaten kanggo ditliti amarga ngandharake crita sejarah babagan paprentahane Sultan Agung ing jaman Kraton Mataram. Kelima, Serat Nitik Sultan Agung ngandharake aspek fiktif lan sejarah. Keenem, Serat Nitik Sultan Agung saka isine narik kawigaten yen dibandhingake karo Babad Sultan Agung kanthi tintingan intertekstual. 

Serat Nitik Sultan Agung bakal ditintingi mawa tintingan intertekstual nganggo metodhe deskriptif kualitatif. Panliten kasebut mujudake salah sawijine panliten kang nduweni ancas kanggo mbandhingake unsur kang ana ing Serat Nitik Sultan Agung karo Babad Sultan Agung anggitane Langensuka.

1.2 Underane Panliten

Adhedasar lelandhesane panliten mau, bisa dideleng underane panliten gegayutan karo perangan sastra sejarah sajrone Serat Nitik Sultan Agung, mula disebutake underane panliten kaya ing ngisor iki.

1) Kepriye struktur Serat Nitik Sultan Agung?

2) Kepriye isi sing tinemu ing sajrone Serat Nitik Sultan Agung lan sesambungane karo Babad Sultan Agung?
3) Kepriye wujud aspek sejarah sajrone Serat Nitik Sultan Agung?

4) Kepriye wujud aspek fiktif sajrone Serat Nitik Sultan Agung?

5) Apa wae fungsi sejarah lan fiktif kang kinandhut sajrone Serat Nitik Sultan Agung?
1.3 Tujuwan Panliten

Adhedasar underane panliten mau, panliten iki nduwe ancas kanggo ndhudhah perangan aspek sastra sejarah sajrone Serat Nitik Sultan Agung, peprincene kaya mangkene.

1) Ngandharake struktur  Serat Nitik Sultan Agung.
2) Ngandharake isi sing tinemu ing sajrone Serat Nitik Sultan Agung lan sesambungane karo Babad Sultan Agung.
3) Ngandharake wujud aspek sejarah sajrone Serat Nitik Sultan Agung.
4) Ngandharake wujud aspek fiktif sajrone Serat Nitik Sultan Agung.
5) Ngandharake fungsi sejarah lan fiktif kang kinandhut sajrone Serat Nitik Sultan Agung.

1.4 Paedah Panliten

1.4.1 Paedah Praktis

Paedah praktis saka panliten iki yaiku:

1) Kanggo panliten sastra
2) Kanggo pamaca. 

3) Kanggo piwulangan sastra.
1.5 Wewatesane Panliten

Wewatesan  sajrone panliten iki bisa kababar ana ing ngisor iki.

1) Struktur sajrone Serat Nitik Sultan Agung.
2) Sesambungan intertekstual Serat Nitik Sultan Agung karo Babad Sultan Agung.
3) Analisis wujud unsur-unsur fiktif, kayata mitologi, legendha, simbolisme, sugesti, lan hagiografi sajrone naskah Serat Nitik Sultan Agung.
4) Analisis wujud unsur-unsur kesejarahan, kayata paraga historis, setting historis, lan kedadeyan historis sajrone naskah Serat Nitik Sultan Agung.
5) Teks Jawa kanthi irah-irahan Serat Nitik Sultan Agung kang kasimpen apik ing Museum Radya Pustaka kang nggunakake aksara Jawa lan Latin minangka objek panliten.

TINTINGAN KAPUSTAKAN

2.1 Panliten kang Saemper
Panliten-panliten sadurunge digawe panulis kanggo nambahi pamawas kang nindakake panliten iki. 
1) Nurlila (2011, Pendhidhikan Basa Dhaerah) kanthi irah-irahan “Kapadhegan Ing Serat Ranggalawe”. Panliten kasebut ngandharake jlentrehan ngenani kepriye struktur serat lan kepriye kepadhegan paraga ing Serat Ranggalawe. Struktur serat ngandhut jlentrehan ngenani tema, plot, latar, lan pamaragan. Dene ing jlentrehan kapadhegan ana gegambaran kapadhegan saka raja-raja kang ana ing Serat Ranggalawe. 
2) Nurus Shobah (2012, Pendhidhikan Basa lan Sastra Indonesia) kanthi irah-irahan “Babad Tanah Jawa Versi Drajad: Kajian Sastra Sejarah, Fungsi, dan Makna”. Panliten iki ngandharake ngenani unsur mite lan legendha kang ana sajrone naskah Babad Tanah Jawa.

Pambeda panliten iki karo sadurunge yaiku nganggo teori strukturalisme kanggo mbedah struktur teks, lan teori intertekstual kanggo mbedhah sesambungan Serat Nitik Sultan Agung lan Babad Sultan Agung. 

2.2  Struktur
Miturut Stanton lan Chapman (sajrone Nurgiyantoro, 2005:23) unsur pambangun fiksi kanthi cara tradisional dikelompokake dadi rong perangan yaiku unsur intrinsik lan ekstrinsik. Unsur intrinsik yaiku unsur-unsur kang mbangun karya sastra kang sejati, unsur-unsur nyata kang ditemokake nalika pamaos maca karya sastra. 

Konsep ngenani struktural uga diandharake dening Teeuw (1988:111) yaiku minangka sakabehane sistem kang kawujud saka unsur-unsur kang nduweni sesambungan, nduweni sipat intine karya sastra iku dhewe (otonom) lan ora merlokake prakara ing sajabane. Panliten iki nggunakake pamarekan struktural kanggo nggoleki struktur teks lan nggonceki wujud fiktif kaya mitologi, legendha, simbolisme, sugesti, lan hagiografi. Sarujuk kaya kang diandharake Teeuw (1988:108) yen analisis struktural nengenake unsur kang paling onjo kang ana ing karya sastra. 

Struktur karya sastra nduweni gambaran sakabehe perangan kang dadi komponen kang ndhapuk wujud kang endah (Abrams ing Nurgiyantoro, 2005:36). Cara kanggo ngerteni lan ngonceki karya sastra ora bisa uwal saka analisis struktur karya sastra. Teeuw (1988:135) ngandharake yen analisis struktural digunakake kanggo nintingi karya sastra kanthi tliti lan premati, saengga bisa ngerteni makna karya sastra kanthi wutuh. Nurgiyantoro (2005:37) ngandharake analisis struktur karya sastra kang ana sajrone karya fiksi bisa ditindakake lantaran idhentifikasi, nintingi lan njlentrehake fungsi lan gegayutan antarane unsur intrinsik fungsi kang dirembug. 
2.2.1 Tema 

Tema mujudake prakara kang utama lan dadi titik walike pangripta sajrone crita, uga minangka prakara kang kepengin dijlentrehake pangripta (Najid, 2003:28). Tema disaring saka motif-motif sajrone kasusastran kasebut kang nemtokake anane prastawa-prastawa, konflik, lan kahanan tartamtu (Nurgiyantoro, 2005:68). Gegayutan saka iku, tema bisa diarani naleni unsur-unsur liya kang bisa nyengkuyung anane tema kasebut. Mula kanggo nemtokake sawijine tema kudu bisa nyimpulake saka sekabehane crita ora mung adhedhasar ing bageyan-bageyan crita tartamtu. Senajan tema angel anggone nggoleki nanging iki sing dadi undering sawijining crita. tema minangka makna crita kang nyengkuyung kahanane crita. 

2.2.2 Paraga lan pamaragan

Nurgiyantoro (2007:165) ngandharake yen paraga bisa kaperang dadi paraga utama lan paraga tambahan. Andharan kasebut bisa ditegesi yen paraga utama mujudake paraga kang metune luwih kerep tinimbang paraga-paraga liyane sajrone crita. 
2.2.3 Plot 
Saben crita ngandhut prastawalan prakara kang sabanjure bisa dadi titik kang narik kawigatene pamaca. Gegathukan saperangan prastawa kanthi lurus utawa kausalitas, saengga bisa mujudake kamanunggalan kang wutuh, selaras lan pepeg sajrone prosa fiksi diarani plot (Najid, 2003:20).

Najid (2003:20) uga mbagi plot dadi telung urutan yaiku urutan sepisan kang ngandhut pangenalan paraga-paraga lan prakara-prakara kang bakal tuwuh ing sabanjure, sabanjure tengah kang ngandhut klimaks, lan pungkasan kang ngandhut pungkasane klimaks. Najid (2003:20) ngandharake yen bageyan plot ana telu, yaiku wiwitan, tengah lan pungkasan. 

2.2.4 Latar

Latar mujudake gegambaran kanggo mangerteni kahanan kang ana ing sakiwa tengene. Akeh para pamaca kang nggambarake latar kang maneka warna amarga gegambaran kang asipat ora khusus marang sawijine kahanan kang beda karo kahanan liyane. 

Nurgiyantoro (2005:231) ngandharake ngenani latar wektu penting kanggo jelasake crit. Sawijine crita bisa mlaku yen kurang cetha ngenani pepanggonan nanging dadi penting yen wis ngomongake latar wektu, utamane ing kasusastran basa Inggris kang panulisane nggunakake tenses kang gegayutane karo wektu. Latar kasebut bisa mertandhani kekarepan kang disingidake saka pangripta. 

2.3 Sastra Sejarah
Teks sejarah bisa dianggep dadi karya sastra sejarah yaiku karya sastra kang ngandhut unsur fiktif lan historis. Teks sejarah kasebut minangka historiografi tradisional yaiku, panulisan sejarah miturut pamawas lan kapitayane masyarakat sakiwa tengene kanthi cara nurun menyang generasi sabanjure. Minangka karya sastra mesthi nggambarake titikan karya sastra kang kagambar ana ing naskah sejarah kasebut. Salah siji unsur karya sastra yaiku unsur imaginasi utawa fantasi. Kartodirdjo (sajrone Djamaris, 1990:64) ngandharake yen ing teks sejarah unsur sejarah dicampur karo unsur imaginasi kasebut, ing sastra lama unsur kasebut awujud mite, legendha utawa dongeng. Perangan kasebut uga selaras karo panemune Sartono (sajrone Djamaris, 1990:64) yen panulisan sejarah miturut pamawas lan kapitayane masyarakat sakiwa tengene kanthi cara nurun menyang generasi sabanjure. Perangan kasebut kang nyebabake serat sejarah nyampurake antarane unsur sejarah karo mite, legendha utawa dongeng. 

Saleh (sajrone Djamaris, 1990:64-65) nambahake yen unsur fiktif lan dongeng kasebut ora bisa uwal saka asil-asil sastra Melayu lama malah unsur kasebut minangka salah sijine perangan kang wigati lan bisa mbayangake sekabehane kapitayane para ahli masyarakat kang nglairake hikayat-hikayat kasebut, uga ngandharake urutan peradaban saka masyarakat kang nduweni kakuwasan kasebut. 

Suwarni (2013:124) ngandharake sastra sejarah yaiku gegayutan antarane pamawas panulis klawan gegambaran salah sawijine kedadeyan kang ngandharake salah sawijine paraga kang dadi panyengkuyunge. Perangan kasebut disengkuyung karo kapinterane pangripta anggone nggawe crita fiktif lan objektif saengga crita bisa katon urip lan ora kaya digawe-gawe. Sastra sejarah isa diwawas saka rong aspek, yaiku aspek historis lan aspek fiktif. 
Sastra sejarah ora nengenake perangan sejarah, nanging luwih nengenake perangan sosial lan kabudayan masyarakat. Panliten sastra sejarah luwih relevan karo perangan-perangan kang ana gegayutane klawan lelandhesan kabudayan, sistem pamarentahan, sistem nilai masyarakat, kapitayan, lan cara pikire masyarakat (Djamaris, 1990:68).

Sastra sejarah yaiku cabang sastra Melayu kang paling gedhe lan bisa uga paling wigati. Akeh kerajaan kang ana ing Nusantara nduweni sejarahe dhewe-dhewe. Sejarah kasebut biyasane nyritakake kedadeyan-kedadeyan nyata kang ana ing kerajaan lan nasib kerajaan sasuwe pirang-pirang keturunan kang dadi punjere. Gagasan panulisan biyasane teka saka kalangan kedhaton lan kang nyenengi yaiku para kawula kang ana ing kerajaan. Mula sastra sejarah jarang dicithak ana ing njabane kedhaton (C. Hooykaas sajrone Fang, 2011:433).

2.4 Aspek Sejarah

Hugiono, dkk (1992:9) uga ngandharake sejarah minangka kasusastran lawas mujudake karya sastra kang nduweni lelandhesan sejarah. Kayata dongeng, mite, legendha, silsilah, kronik, babad, lan sapanunggalane. 

Kartodirjo (1992:14) sejarah nduweni teges subjektif yaiku sawijine konstruk, yaiku bangunan kang dirantam panulis kang awujud andharan utawa crita. Dene tegese objektife nuju marang kadedeyan iku dhewe, yaiku proses sejarah sajrone aktualitase. Kedadeyan kasebut mung sepisan lan bisa dibaleni.

Adhedhasar andharan ing dhuwur, bisa didudut yen sejarah yaiku gegambaran ngenan kedadeyan-kedadeyan jaman biyen kang ditindakake dening manungsa, dirantam kanthi ilmiyah, miturut urutane wektu, diwenehi tapsiran, lan analisis kritis, saengga gampang dimangerteni lan dipahami. 

2.5 Aspek Fiktif

Aspek fiktif yaiku salah sawijine aspek kaendahan sajrone karya fiksi. Aspek kasebut mujudake karya sastra nduweni nilai lan narik kawigaten kanggo diwaca. Gegayutan karo aspek-aspek fiktif kasebut, Darudsuprapta (sajrone Suwarni, 2013:128) ngandharake aspek fiktif kang ana sajrone sastra sejarah, nduweni gegayutan pamawasing urip lan kapitayan masyarakat, nduweni limang jinis yaiku, mitologi, legendha, simbolisme, sugesti, lan hagiografi.

Suprapto (2001:10) ngandharake sajrone sastra sejarah iku ana rong aspek kang bisa dibedakake, kang kapisan yaiku aspek fiktif lan aspek historis. Aspek fiktif bisa dirasakake ana ing struktur sastrane yaiku arupa mitologi, legendha, hagiografi, simbolisme, lan sugesti. Mitologi ana gegayutane karo geneologi utawa silsilahe raja-raja kang digayutake karo dewa-dewa, widadari, paraga-paraga wayang, lan nabi-nabi. Legendha kenceng gayutane karo unsur-unsur banyu, lemah, tanduran-tanduran, geni lan hawa, kelairan saka pring, saka watu, guwakane bayi ing njero kali utawa segara. Hagiografi nggambarake kamukjizatan salah sawijine paraga kang nduweni kasekten kanggo nggawe samubarang kang luwar biyasa. Simbolime yaiku lambang-lambang kayata samubarang pusaka kramat utawa tembung-tembung lelewa. Sugesti arupa ramalan, fungsi, swara ghaib, tabir impen, lan pepali.

Mitutut Darusuprapta sajrone Suwarni (2013:128) mitologi yaiku crita kang ana gegayutane karo kapitayan masyarakat kang biayasane disambungake karo silsilahe raja kang digayutake karo perangan ghaib kaya dewa, widadari lan paraga-paraga suci liyane. Gegambaran ngenani dewa bisa dideleng saka kapitayane masyarakat kang nganggep yen raja mujudake titisan saka dewa. Fungsi saka mitologi yaiku kanggo salah sawijine cara kanggo ngelegimitas asiling karya sastra. 
Mite yaiku crita kang nduweni lelandhesan sejarah, dipercaya karo masyarakat minangka crita kang bener-bener kedadeyan, dianggep suci, akeh ngandhut perangan-perangan ghaib, lan biyasane diperagakake karo dewa (Kamus Besar Bahasa Indonesia, 2008).

Mitos yaiku crita kang dianggep bener-benar nyata lan lakone yaiku pawongan nduweni kasekten, crita kasebut dianggep sakral lan dipercaya nganti saiki saengga nduweni panggon ing masyarakat. Miturut Bascom, mitos yaiku crita prosa rakyat kang dianggep bener-bener nyata sarta dianggep suci karo empune crita. Lakon kang ana ing mitos yaiku dewa utawa pawongan setengah dewa. Kedadeyan ing donya liya utawa donya kang kita ngerteni saiki lan ana ing jaman biyen (Danandjaya, 1986:51).

2.6 Babad 

Miturut Damono dkk (2004:xi) babad yaiku crita fiktif kang adhedhasar saka kedadeyan sejarah. Jeneng babad uga kanggo menehi teges kang padha sajrone kasusastran kang nggunakake basa Sunda, Bali, Lombok, lan Madura. Babad yaiku salah sawijine genre saka karya sastra Jawa kang nyritakake crita sejarah. Tegese babad yaiku 1) crita kang nganggo basa Jawa, Sunda, Bali, Sasak, lan Madura kang isine ngenani kedadeyan sejarah; crita sejarah, 2) riwayat, sejarah, tambo, hikayat (Alwi dkk, 2002: 82). 

Akeh pakar sastra lan sejarah kang menehi teges ngenani babad, salah sawijine yaiku Hinzler (sajrone Damono dkk, 2004:xi) kang menehi panemu yen babad yaiku garis sesambungan utawa perangan kang nail salah sawijine duluran lan keturanan kanthi lelandhesan sejarah. Taufik (2004:xi) ngandharake babad yaiku sejarah lokal, kang ngandhut teges crita jaman biyen saka masyarakat ing salah sawijine dhaerah lokal. 
2.7 Fungsi 
Teks sejarah dadi salah sawijine perangan kanggo menehi weruh ngenani piwulangan saka pangripta marang pamaos kang cetha lan njlimet. Salah sawijine contho yaiku teks sejarah dadi salah sarana piwulangan ngenani tata krama, adat, obat-obatan, bahasa, mistik, raja-raja, ilmu palintangan, lan sapiturute. Lumantar crita kang ana ing serat kasebut, diajab masyarakat bisa mangerteni nilai-nilai kabecikan kang wis tuwuh wiwit jaman biyen lan ditindakake ing panguripan saben dina. 

Sastra sejarah nduweni fungsi kang kapisan, kanggo menehi legimitas marang salah sawijine paraga kang ana ing crita. Kapindho yaiku menehi kaendhahan karya sastra supaya ora mbosenake lan crita bisa katon urip sarta komunikatif. Ketelu yaiku kanggo nggambarake cathethan kedadeyan kang ana sesambungane karo sejarah (Suwarni, 2013:141). Saliyane limang unsur fiktif kang ana ing crita, uga ana unsur budhaya bangsa kang ana ing karya sastra kang kudu dikrembakakake. 

2.8 Intertekstual
Teori Intertekstual uga populer sajrone pamawas Riffaterre kang dikenal kanthi konsep hipografi. Tegese, senadyan para pakar iku padha-padha nduweni pamawas ngenani sesambungan antar teks sajrone teks sastra, nanging pamawas-pamawas iki nduweni konsep kang beda. Kayata istilah dialogis kang diandharake Bakhtin, istilah interteks kang diandharake Julia Kristeva lan istilah hipogram kang diandharake dening Rifflaterre. Ing ngisor iki diandharake kanthi singkat pokok-pokok sajrone konsep Intertekstual miturut telung paraga iki. 

Julia Kristeva ngandharake yen saben teks iku minangka wewujudan saka mozaik pethika-pethikan. Saben teks ora bisa ngadheg dhewe, amarga anane teks minangka gegambaran saka teks liya. Tegese, sawijining karya sastra ora njupuk sekabehane perangan saka teks liya, nanging muk njupuk perangan tartamtu kayata wujud lan intisari saka teks liya, banjur diolah miturut pamawase pangripta (Culler 1975 sajrone Teeuw, 1988:146).

Miturut Kristeva, teori interteks nduweni kaidah lan prinsip, yaiku (1) sejatine teks iku ngandhut perangan saka teks liya, (2) studi Intertekstual iku nganalisis unsur intrinsik lan ekstrinsik teks, (3) studi Intertekstual iku nyinaoni babagan keseimbangan antarane unsur intrinsik lan ekstrinsik teks kang dilarasake karo guna teks ing masyarakat, (4) sajrone proses kreatif pengarang, anane sawijine teks iku sejatine minangka asil saka teks-teks liya, (5) sajrone studi Intertekstual, teges teks (sastra) aja ditegesi mung winates ing teks sastra wae, nanging kudu andhedhasar sekabehane unsur teks, kagolong basane kang ana ing njero teks (Hutomo, 1993:14).

Prinsip Intertekstual kang utama yaiku prinsip mangerteni lan menehi makna saka karya nduweni sesambungan. Karya kasebut bisa uga minangka reaksi, penyerapan, atau transformasi saka karya (-karya) liyane. Masalah intertekstual luwih saka daya pangribawa, ambilan, utawa jiplakan, nanging kepriye kita bisa ngolehi makna sawijine karya kanthi jangkep sajrone kontrase klawan karya liyane kang dadi hipogram, bisa awujud teks fiksi utawa puisi (Nurgiyantoro, 2005:54)

Saka andharan kang wis dijletrehake sadurunge, panliten iki nggunakake prinsip teori konsep Julia Kristeva kanggo nganalisis teks iki, amarga Serat Nitik Sultan Agung nggunakake buku-buku sejarah ngenani Praja Mataram. Panliten iki ditindakake supaya bisa mbuktekake yen isi sajrone Serat Nitik Sultan Agung iki ngandhut perangan saka teks liya. Teks liya kasebut saka teks sastra liya kaya Babad Sultan Agung  lan buku-buku sejarah kaya Pengantar Sejarah Indonesia.

2.9 Hermeneutik

Serat Nitik Sultan Agung arep dianalisis nganggo ranah sastra utamane ngengingi wujud intertekstual sajrone karya sastra. Mula panliten iki nggunakake metode hermeneutik. Hermeneutik miturut etimologis nduweni teges nafsirake utawa nginterprestasi. Sajrone karya sastra, hermeneutik digawe kanggo nginterpretasi teks supaya bisa dimangerteni (Najid, 2009:91). Tujuwan metode hermeneutik yaiku ngonceki struktur-struktur objektif sajroning interaksi. Struktur-struktur iki digolongake asipat objektif amarga owah saka maksud subjektif para partisipan (Ibrahim, 2009:329).

Ratna (2004:46) uga ngandharake yen hermeneutik ora nengenake makna kang paling bener, nanging nengenake makna kang paling optimal. Anane tapsiran amarga subjek utawa panliti nduweni pamawas kang bedha siji marang liyane. Pamawas kang maneka warna iki nuwuhane maneka warna tapsiran sajrone panguripane manungsa kang nambahi kualitas estetika, etika lan logika. Selaras karo andharake dening Teeuw (1984:123), hermeneutik yaiku ilmu kang napsirake kasusastran lan apa kang diungkapake sajrone basa. 

Tata cara maca sajrone panliten iki nganggo cara maca hermeneutik, yaiku maca dhata kanthi dibolan-baleni supaya bisa oleh tapsiran gegambarake dhata kang luwih cetha. Maca hermeneutik mujudake tapsiran tumrap totalitas karya sastra. Kagiyatan kang kaya mangkono dimaksudake supaya nemokake sesambungan intertekstual antarane Serat Nitik Sultan Agung lan Babad Sultan Agung, aspek sejarah lan aspek fiktif. Aspek fiktif kaya mitologi, legendha, simbolisme, sugesti, lan hagiografi kang ana sajrone Serat Nitik Sultan Agung, sabanjure panliti nggoleki saben perangan mau kanthi diandharake lan dibuktekake kanthi cetha. 
2.10 Landhesane Teori
Panliten iki nggunakake teori intertekstual minangka teori kanggo ngudhari prakara-prakara sajrone objek panliten yaiku Serat Nitik Sultan Agung. Teks kasebut kagolong sastra sejarah. Kaya kang diandharake Kristeva, teori interteks nduweni kaidah lan prinsip, yaiku (1) sejatine teks iku ngandhut perangan saka teks liya, (2) studi Intertekstual iku nganalisis unsur intrinsik lan ekstrinsik teks, (3) studi Intertekstual iku nyinaoni babagan keseimbangan antarane unsur intrinsik lan ekstrinsik teks kang dilarasake karo guna teks ing masyarakat, (4) sajrone proses kreatif pengarang, anane sawijine teks iku sejatine minangka asil saka teks-teks liya, (5) sajrone studi Intertekstual, teges teks (sastra) aja ditegesi mung winates ing teks sastra wae, nanging kudu andhedhasar sekabehane unsur teks, kagolong basane kang ana ing njero teks (Hutomo, 1993:14). Serat Nitik Sultan Agung bakal dibandhingake karo Babad Sultan Agung. 

Saliyane nggunakake teori strukturalisme lan intertekstual, panliten serat Serat Nitik Sultan Agung  iki uga nggunakake metodhe hermeneutika Ratna (2004:46) kang nengenake makna kang paling bener, nanging nengenake makna kang paling optimal. Metodhe hermeneutik mbiyantu panliti kanggo napsirake makna kang ana sajrone teks. 

METODHE PANLITEN

3.1. Pendekatan Panliten

Subandiyah (2010:47) ngandharake nintingi teks adhedhasar kawruh sastra kang arupa tintingan struktural lan piwulangan tumrap serat. Pendekatan kang dianggo sajrone panliten iki yaiku pendekatan deskriptif kualitatif, yaiku pendekatan kanthi mlebu ing donyane dhata kang ditliti, ngerteni lan terus-terusan ngolah dhata kang ditliti. Wujud dhata kang bakal ditliti yaiku struktur, wujud intertekstual, wujud aspek sejarah, wujud aspek fiktif, lan fungsi babad kang kinandhut sajrone Serat Nitik Sultan Agung. Tintingan isi bakal diandharake kanthi metode hermeneutika. Metodhe iki diangggep paling trep kanggo ngonceki serat Jawa iki kanthi napsirake wujud-wujud aspek historis lan fiktif kang ana sajrone Serat Nitik Sultan Agung. Dhata kang bakal disajiake ing panliten iki arupa dhata kang awujud tembung, frase, lan ukara sajrone Serat Nitik Sultan Agung.
3.2. Sumber Dhata lan Dhata Panliten

3.2.1 Sumber Dhata

Dhata sajrone panliten iki asale saka sumber kang arupa dhata tulis utawa kapustakan. Sumber dhata kang digunakake sajrone panliten iki Serat Nitik Sultan Agung kang kang nggunakake aksara Jawa lan aksara Latin. Serat kasebut minangka salah sawijine asile tedakan saka proyek Gubernur Provinsi Jawa Tengah kanthi ngalihake aksara Jawa dadi Latin. Proyek tedakan kasebut ditindakake dening Museum Radya Pustaka Surakarta.

Serat Nitik Sultan Agungan minangka salah sawijine koleksi Museum Radya Pustaka Solo kanthi alamat Jln. Slamet Riyadi, Surakarta kanthi nomer 923.1 Ser S4, panggone ana ing lemari A4 no 118.  Serat Nitik Sultan Agung iki dumadi saka 32 kaca kanthi aksara Latin. Serat Nitik Sultan Agung awujud buku kang saiki isih kasimpen apik ing Museum Radya Pustaka Solo. Sumber dhata kanggo nyenkuyung panliten iki dijumuk saka Babad Sultan Agung, buku-buku, artikel, katalog, lan seserepan liyane kang ana gegayutane karo panliten kang bakal ditindakake iki. 
3.2.2 Dhata Panliten 

Dhata kang digunakake sajrone panliten iki diperang dadi loro, yaiku dhata primer lan sekunder. Dhata primer kang digunakake sajrone panliten iki yaiku arupa analisis kang dijangkepi karo pethikan-pethikan frasa, klausa, lan ukara kang asale saka Serat Nitik Sultan Agung.

Dhata sekunder kang digunakake yaiku arupa buku-buku sejarah kang bisa nguwatake pamawas lan temuan-temuan sajrone panliten iki, amarga pamawas ngenani “sejarah” iku akeh lan nduweni pamawas kang maneka warna. Buku kang digawe kanggo mbuktekake yen Serat Nitik Sultan Agung nduweni sesambungan karo teks liya yaiku Babad Sultan Agung anggitane R. Sungkana Langensuka. 

3.3. Teknik Nglumpukake Dhata

Teknik kang digunakake anggone nglumpukake dhata yaiku tata cara studi kapustakan, yaiku tata cara kang digunakake kanggo nggoleki lan nintingi sawenehing buku minangka bahan pustaka kang digunakake kanggo sumber tinulis. Studi pustaka kang dadi sumber dhata yaiku pustaka minangka sumber kang awujud dokumen (film, video lan internet), jurnal, buku-buku, kalawarti ilmiyah, lan sawenehe publikasi kang nate didokumentaseake. Dhata-dhata kang digunakake ing panliten iki diolah kanthi cara kartu dhata, supaya nggampangake panliti anggone najiake dhata-dhata kasebut. Sumber dhata sajrone panliten iki yaiku Serat Nitik Sultan Agung kang kasimpen apik ing Museum Radya Pustaka Solo. Sumber dhata kanggo nyengkuyung panliten iki yaiku buku-buku kang ngrembug bab struktur, sastra sejarah, intertekstual, babad, fungsi, lan hermeneutik. 

Tata cara kang digunakake kanggo nglumpukake dhata, yaiku.

1) Maca objek panliten kang arupa Serat Nitik Sultan Agung kanthi tujuwan nyelarasake antarane aksara Jawa lan Latin asile proyek alih aksara Gubernur Provinsi Jawa Tengah.

2) Sawise dilarasake, panliti maca kanthi bola-bali supaya bisa mangerteni gambaran saka basa lan isi kang kinandhut sajrone serat kasebut. Sabanjure nggoleki perangan kang onjo supaya bisa nemokake tintingan kang trep kang bakal dianggo.

3) Sawise diwaca, dhata diperang miturut prakara panliten kang ana gegayutane karo perangan kang diperlokake. Banjur nintingi dhata-dhata kang ana ing njerone Serat Nitik Sultan Agung nduweni sesambungan intertekstual karo Babab Sultan Agung. Bab iki ditindakake kanggo luwih nggampangake anggone milah-milah dhata. 
4) Sabanjure nggoleki dhata-dhata intertekstual kang ana ing Babab Sultan Agung. Bab iki ditindakake supaya gampang anggone milih lan nglompokake dhata.
5) Nggoleki aspek sejarah lan fiktif kang ana ing Serat Nitik Sultan Agung. Aspek sejarah bisa diperang dadi paraga historis, latar historis lan kedadeyan historis. Dene aspek fiktif bisa diperang dadi mite, legenda, sugesti, simbolisme dan hagiografi.
6) Sabanjure panliti nggoleki fungsi sejarah lan fiktif kang kinandhut sajrone Serat Nitik Sultan Agung. 
7) Teknik yang pungkasan yaiku teknik cathet, panliti nyatet sakabehing perangan adhedhasar teori kang dianggo. Saliyane iku uga nindakake cathet-cinanthet marang dhata kang selaras marang sasaran lan tujuwane panliten. Sawise dicathet, sabanjure dhata diwujudake kanthi klasifikasi dhata.

3.4. Teknik Nintingi Dhata

Panliten kang ditindakake iki nggunakake metodhe panliten kualitatif. Dene analisis dhata kang digunakake yaiku deskriptif analisis. Selaras karo kang diandhrarake Ratna (2011:53) yen metodhe deksriptif analisis iku ditindakake kanthi cara ngandharake kasunyatan utawa fakta-fakta banjur dianalisis. Trap-trap kang ditindakake kanggo nintingi dhata yaiku.

1) Teknik waca

Teknik waca ditindakake kanggo mangerteni isi saka Serat Nitik Sultan Agung. Teknik waca kasebut ditindakake kanthi cara kritis lan kreatif. Tata cara maca sajrone panliten iki nganggo cara maca hermeneutik, yaiku maca dhata kanthi dibolan-baleni supaya bisa oleh tapsiran gegambaraning dhata kang luwih cetha. Maca hermeneutik mujudake tapsiran tumprap totalitas karya sastra.Cara kasebut supaya panliti bisa mangerteni gegambaran crita. 

2) Nintingi struktur sastra

Struktur ditindakake kanggo ngerteni wujude babad. Ing tintingan struktural ana bab kang ngandharake sesambungan lan fungsi saben-saben unsur karya sastra kang minangka kesatuwan struktural kang bebarengan ngasilake makna kang wutuh. Unsur intrinsik diwujudake tintingan struktur kanthi cara ngandharake unsur-unsur kang dadi pambangun karya kasebut Nurgiyantoro (2005:36). Struktur serat digawe kanggo ngerteni gegambaran unsur intrinsik saka Serat Nitik Sultan Agung. 

3) Nintingi dhata intertekstual kang ana sajrone Serat Nitik Sultan Agung
Sawise digoleki strukture, dhata-dhata kang ana ing njero Serat Nitik Sultan Agung kang nduweni sesambungan intertekstual karo Babad Sultan Agung. Bab iki bakal ditindakake kanggo luwih nggampangake anggone milah dhata.

4) Nintingi dhata intertekstual kang ana ing Babad Sultan Agung
Dhata kang ana ing Babad Sultan Agung uga ditintingi isine. Saliyane kanggo nggampangake angggone milah dhata, dhata kasebut digunkake kanggo pambandhing. Dhata saka babad iki bakal didadekake acuan saka isine Serat Nitik Sultan Agung. 

5) Nintingi unsur sejarah lan fiktif

Analisis dhata sajrone Serat Nitik Sultan Agung saka tembung lan ukara kang ngandhut aspek sejarah lan fiktif. Dhata-dhata kasebut sabanjure dianalisis. Aspek sejarah bisa diperang dadi paraga historis, latar historis lan kedadeyan historis. Dene aspek fiktif bisa diperang dadi mite, legenda, sugesti, simbolisme dan hagiografi.

6) Ngolah dhata

Dhata kang wis ana kawiwitan diklumpukake lan diklasifikasi, sabanjure diwenehi tetenger kanggo nggampangake menehi tandha ing objek panliten. Dhata kang wis diklumpukake mau diwaca lan dicathet kanggo menehi gambaran isi lan aspek kang bakal ditliti. Saka gambaran iku, Serat Nitik Sultan Agung digoleki perangan aspek sejarah lan fiktif, sabanjure dijlethehake kanthi bukti-bukti kang selaras karo perangan panyengkuyung.
Teori kang digunakake kanggo nganalisis data sajrone Serat Nitik Sultan Agung yaiku strukturalisme lan intertektual. Teori kasebut mbandhingake isi lan wujud sajrone Serat Nitik Sultan Agung lan Babad Sultan Agung. 

7) Weneh dudutan

Teknik kang pungkasan yaiku menehi dudutan saka asil tintingan. Dudutan kasebut minangka reringkesane saka asil panliten kang ditindakake. Dudutan dirantam kanthi basa kang gampang dingerteni pamaca. Dudutan uga kudu bisa katrangan awujud wangsulan saka kabeh undheran kang ana ing panliten.

ASILING PANLITEN
4.1 Struktur Serat Nitik Sultan Agung 
Jlentrehane struktur minangka gegambaran wujud saka perangan-perangan kang ana sajrone Serat Nitik Sultan Agung  kayata tema, plot, lan latar.

4.1.1 Tema
Tema kang ana ing Serat Nitik Sultan Agung  yaiku ngenani lelakon. Tema iki bisa dideleng saka prakara-prakara kang ana ing njerone crita. Prakara kasebut antarane yaiku lelakone Sultan Agung minangka pandhega ing Mataram. Sultan Agung nduweni kaseketen lan kaluwihan-kaluwihan liyane kanggo mrentah Praja Mataram. Sultan Agung nduweni pamor kang gagah lan wus misuwur teka ngendi-endi. Dheweke ngupadaya supaya bisa nggawe tlatah panguwasan Praja Mataram dadi luwih amba lan nggawe para kawulane urip ayem tentrem (SNSA, 1971.4).
Serat Nitik Sultan Agung akeh nyritakake paraga Sultan Agung. Mula motif sajrone serat kasebut yaiku ngenani lelakone Sultan Agung. Lelakone Sultan Agung kang nggunakake kasektene kanggo tumindak kabecikane Praja Mataram lan nentremake para kawulane. Sanadyan ana saperangan kang nggambarake kasektene para abdine, nanging kasektene Sultan Agung isih katon onjo. Sekabehane crita bisa didudut yen tema kang ndhasari crita iki yaiku ngenani sejarah lelakon Sultan Agung.

4.1.2 Paraga lan pamaragan
Paraga ngandhut prakara sapa paraga critane, kepriye wewatekan lan kepriye pepanggonan lan gegambaran sajrone crita saengga bisa menehi gegambaran kang cetha. Bakal dijlentrehake kaya ing ngisor:

1) Sultan Agung

Paraga Sultan Agung kalebu paraga kang nduweni kalungguhan kang dhuwur. Mula akeh nduweni sipat kabecikan. Kaya jlentrehan kaya ing ngisor iki:

a) Sregep

Sregep yaiku salah sawijine tumindak kanggo nandhani salah sawijine panggaweyan kanthi ajeg. Sregep mujudake tumindak kang becik lan patut dituldhani. 

b) Sopan santun

Paraga Sultan Agung kalebu paraga protagonis. Bisa kawawas anggone tumindak, sekabehane bisa menehi tuladha kang becik kanggo para kawulane. Salah sawijine yaiku sopan santun. Watek sopan santun bisa katon nalika Sultan Agung diawe dening salah sawijine pawongan anyar. 

c) Manut
Sipat becik sabanjure yaiku manut. Sultan Agung digambarake minangka pawongan kang manut marang pitutur. Kawawas nalika Sunan Kalijaga menehi pitutur kanggo nindakake sholah Jumungah ana ing Mekah. Sanalika dheweke nyaguhi lan mangkat menyang Mekah. 

d) Andhap asor

Minangka pandhega, Sultan Agung wus misusur tekan ngendhi-endi. Akeh elmu lan kasekten-kasekten kang wus dikuwasani. Mangerteni tumindak-tumindak kang bakal bisa gawe getun ing tembe mburi, mula Sultan Agung milih dadi pawongan kang andhap asor. 

2) Sunan Kalijaga

Sunan Kalijaga kalebu paga tambahan ing crita Serat Nitik Sultan Agung. Minangka paraga tambahan, Sunan Kalijaga dicritakake mung ana ing kawiwitane crita. Dheweke uga nduweni watek becik, yaiku menehi pitutur kanggo Sultan Agung. 

3) Imam Safingi
Imam Safingi kalebu paga tambahan ing crita Serat Nitik Sultan Agung. Minangka paraga tambahan, Imam Safingi dicritakake mung ana ing kawiwitane crita. Dheweke uga nduweni watek becik, yaiku menehi pitutur kanggo Sultan Agung. 

4) Ki Pangulu
Ki Pangulu mujudake paraga protagonis. Dheweke kagambar minangka salah sawijine abdi saka Sultan Agung. Akeh watek kabecikan kang diduweni dening Ki Pangulu, saengga kasil ndadekake abdi kang dipercaya. Bakal dijlentrehake kaya ing ngisor iki.

a) Setya tuhu marang Gustine

Minangka abdi kang setya marang Gustine. Ki Sanak kapilih dadi pangulu gedhe ing Praja Mataram. Sanalika dheweke tandhang lan mangkat kanthi nggawa anak lan bojone. 

5) Juru Taman
Juru Taman mujudake salah siji abdine Sultan Agung. Senadyan arupa lelembut, dheweke uga nurut marang Gustine. Kaya nalika Sultan Agung mrentah dheweke kanggo ngeterake menyang Praja Banten. Prentah kasebut sigra ditindakake supaya nggawe seneng ati Gustine. 

6) Sunan Tembayat
Sunan Tembayat kalebu paga tambahan ing crita Serat Nitik Sultan Agung. Minangka paraga tambahan, Sunan Tembayat dicritakake mung ana ing tengahe crita. Dheweke uga nduweni watek becik, yaiku menehi pitutur kanggo Sultan Agung. 
7) Penembahan Purubaya
Panembahan Purubaya mujudake paraga protagonis. Dheweke nduweni kalungguhan minangka senapati Praja Mataram. 

a) Kekarepan kang gedhe

Manungsa umume nduweni kekarepan supaya luwih lan luwih maneh, Paraga Panembahan Purubaya uga mangkono. Dheweke kapingin ngasorake Praja Palembang. 

8) Buta Kalabethati
Paraga Buta Kalabethati mujudake paraga antagonis. Sipate kasebut bisa kawawas nalika Buta Kalabethati nduweni kekarepan kanggo merjaya Juru Taman. 

9) Sultan Banten

Paraga Sultan Banten mujudake paraga antagonis. Minangka pandhega Paraja Banten, dheweke nduweni kekarepan kanggo ngambakake tlatah kakuwasaan. 

10) Sultan Palembang

Sultan Palembang uga digambarake minangka paraga antagonis. Kawawas saka tumindake kang kepengin nglurug Praja Mataram. Usaha kang kuwa ditindakake supaya bisa nguwasani Mataram. 
4.1.3 Plot

1) Wiwitan
Plot wiwitan ngenani silsilahe Sultan Agung disebutake siji baka siji kanthi urutane 1 nganti 22, sabanjure uga dijlentrehne putra saking Nagari Pajang kang uga disebutake siji baka siji nganti angka 15. Ing pangenalane, pangripta sabanjure nggambarake kanthi gamblang kepriye kahanan paraga-paraga kasebut. Gegambaran kasebut supaya bisa nggawe para pamaos ngerti sapa paraga utamane lan paraga-paraga panyengkuyunge.

2) Tengah
Klimaks crita Serat Nitik Sultan Agung yaiku nalika krungu pawarta yen Praja Banten arep ngasorake Praja Mataram. 

Klimaks kang ana sajrone crita iku bisa uga ora mung ana siji. Serat Nitik Sultan Agung nduweni rong klimaks. Sawise pamungkasane klimaks yaiku diasorake Praja Banten, ana konflik kang gedhe maneh. Konflik kasebut nalika Praja Palembang arep ngasorake Praja Banten. 

3) Pungkasan
Pungkasane klimaks kalebu pungkasane klimaks kang nyenengake. Kanthi menange Sultan Agung, ndadekake Nagari Mataram saya misuwur ana ing mancanagari. Para kawulane katon ayem tentrem dideleng saka sekabehane tumindak kang laras karo piwulangan agama. Lelakone Sultan Agung kasil mujudake Nagari Mataram minangka nagari kang misuwur. 

4.1.4 Latar
1) Latar Wektu
Latar wektu nduweni tujuwan kanggo menehi katrangan saka latar panggonan kang dicritakake. 
a) Esuk

Gegambaran ngenani wayah ora pati diandharake ing crita, nanging para pamaos bisa mangerteni alur saka critane. Wayah esuk nggambarake wayah kang endah. Wayah esuk dadi wayah kang dipilih kanggo miwiti sawijine prakara. 

Yen digayutake karo lelakon, wayah esuk umume dianggo miwiti sawijine kagiyatan. Kaya nalika paraga utama Sultan Agung mrentah para abdine kanggo nyiapake sarapan. Wayah esuk diandharake yen Sultan Agung arep sarapan. Ana rong abdi kang ngeterake sarapan mara menyang kamare Sultan Agung (SNSA, 1971:25). 

b) Wengi

Wayah wengi yaiku wayah nalika kahanan wis peteng. Tegese, wayah wengi yaiku wayah nalika wis akeh uwong-uwong padha mlebu menyang omahe dhewe-dhewe. 

Wayah wengi bisa kanggo nyengkuyung kahanan kang nyeremake. Kaya nalika Sultan Agung arep menyang Nagari Banten. Sultan Agung diewangi dening abdi Juru Taman supaya teka menyang tujuwane. Nanging ana ing dalan, Juru Taman kapethuk raksasa. 

4.2 Aspek Intertekstualitas Serat Nitik Sultan Agung karo Babad Sultan Agung
Nandhingake naskah kanthi cara intertekstual ing panliten iki nggunakake tembung-tembung, frase, ukara, pethikan, lan buku-buku liyane kang ngandhut nilai sejarah Mataram. Sejarah Mataram kasebut akeh banget, mula panliten dipusatake menyang sejarah Mataram nalika jaman paprentahane Sultan Agung. mula saka iku ing Serat Nitik Sultan Agung iki ditliti sesambungan intertekstual karo Babad Sultan Agung. 
	No.
	Katrangan 
	Serat Nitik Sultan Agung
	Babad Sultan Agung

	1.
	Crita wiwitan
	Ngandharake silsilahe Praja Mataram lan Praja Pajang
	Ngandharake Sultan Agung minangka khalifah Pengeran

	2.
	Paraga Juru Taman
	Ora diandharake kanthi mligi asal muasale
	Diandharake kanthi cetha yen Juru Taman minangka warisan saka mbah buyute Sultan Agung

	3.
	Senapati
	Amung nyritakake Senapati Panembahan Purubaya
	Akeh senapati kang dicritakake kayata Senapati Wiraguna

	4.
	Pusaka Palembang
	Sinebut Pusaka Sela Purusa Aji
	Sinebut Kajar Aswat

	5.
	Katrangan taun
	Ora diandharake katarangan taune, mung disebutake ing pungkasane teks yen rampung ditulis taun 1971 M
	Ing njerone teks diandharake taun-taune kanthi Taun Dal, lan rampung ditulis taun 1952 M

	6.
	Paraga
	Paraga kang dicritakake ora pati akeh, ana sewelas paraga
	Paraga kang dicritakake akeh banget lan dijlentrehake kanthi cetha

	7.
	Buta Kalabethati
	Dicritakake ngganggu Juru Taman nalika arep ngeterake Sultan Agung menyang Praja Banten
	Ora diandharake ing crita

	8.
	Tema 
	Tema kang diandhut yaiku lelakon
	Tema kang diandhut yaiku kapadhegan

	9.
	Tlatah kakuwasaan
	Kasil nglurug Praja Banten lan Praja Palembang
	Kasil nglurug akeh praja-praja kang ana ing Nusatara

	10.
	Crita pungkasan 
	Ngandharake Sultan Agung kasil merjaya telung pawongan julig lan agawe Praja Mataram ayem tentrem
	Ngandharake nganti Sultan agung rabi karo Kanjeng Ratu Kidul lan bisa ngalahake Kompeni ing Betawi


4.3 Aspek Sejarah
Dhata sejarah sajrone Serat Nitik Sultan Agung bakal dijletrehake kaya ing ngisor.

4.2.1 Paraga Historis

Paraga historis ngandhut prakara sapa wae paraga kang ana ing crita lan laras karo crita sejarah kang wis ana. Paraga historis sajrone sastra sejarah menehi gambaran kang jelas kanggo pamaos. 

1) Sultan Agung 

Sultan Agung minangka paraga kang nduweni kalungguhan dhuwur. Kaya kang ana ing jlentrehan sadurunge, dheweke minangka pandhega ing Praja Mataram. Panjenengane mandhega ing Mataram kanthi gelar Kangjeng Sultan Agung Prabu Hanyakrakusuma. Dheweke wus dianggep dadi Wakiling Allah dening para kawulane. Kahanan kasebut kasengkuyung dening Nagari Mataram minangka nagari islam. 
Kartodirdjo, (1988:131) uga ngandharake yen Panembahan Krapyak (1601–1613) raja kepindho Praja Mataram, milih Raden Mas Rangsang kanggo gantine. Penobatane kasebut didhisiki karo penobatan adhine, Raden Mas Martapura, kang mundur kanggo menehi kapadhegan kanggo R.M. Rangsang. Kanthi sesebutan Prabu Pandita Anyakrakusuma banjur Sultan Agung Senopati Ingalaga Ngaburahman Sayidin Panatagama. Mandhega ing Praja Mataram wiwit taun 1613 nganti taun 1946.
2) Senapati Panembahan Purubaya

Panembahan Purubaya minangka uwane Sultan Agung kang ngabdi ing Praja Mataram kanthi kalungguhan senapati. Minangka senapati, dheweke digambarake nduweni watek kang becik. 

3) Juru Taman

Sultan Agung nduwe abdi kang aran Juru Taman. Abdi kasebut minangka salah sawijine abdi kang prasetya marang Gustine. 
4) Sunan Tembayat

Pawongan kasebut misuwur minangka paraga kang nduweni kadibyan. Kadibyane bisa nggumunake sapa wae kang ngerti. Kadibayane kasebut padha karo kadibayan kang diduweni dening Sunan Bonang. 

4.2.2 Setting
Setting sajrone Serat Nitik Sultan Agung ana gegayutane karo kahanan kraton-kraton ing jaman kuna. 

1) Kahanan Praja Mataram
Kahanan Nagari Mataram dadi setting utama kang ana ing crita Serat Nitik Sultan Agung. Setting kasebut ora dijletrehake kanthi mligi, nanging panggonan-panggonan utama dadi papan panggonan kagiyatane Sultan Agung. 
2) Gunung Merapi

Setting Gunung Merapi disebutake ana ing kawiwitan crita. Ing pada kasebut dicritakake yen Sultan Agung mabur saka gunung siji menyang gunung liyane. Salah siji gunung kang kerep digawe panggon lumpatan yaiku Gunung Merapi. 

3) Karamat Watu

Setting panggonan kang sabanjure ing crita yaiku Karamat Watu. Setting kasebut disebutake nalika Sultan Agung arep budhal menyang Mekkah lan mampir ing panggonan Karamat Watu. Setting Karamat Watu uga ora disebutake kanthi gegambaran mligine. 
4) Mekah

Setting kang sabanjure yaiku Kabatullah utawa bisa disebut Mekah. Kaya gegambaran setting-setting sadurunge, setting Mekah uga ora diwenehi katrangan kanthi mligine. 
5) Nagari Banten

Setting Nagari Banten dadi salah sawijine panggonan kang bakal ditekani dening Sultan Agung. Kahanan Nagari Banten dicritakake panggonan-panggonan kang ana ing sakiwa tengen, dalan-dalan, lan kahanan kang nggambarake yen Nagari Banten siyap nglurug Nagari Mataram. 

6) Wana Lebak

Wana lebak dadi latar nalika raksasa Kalabethati arep ngrudakpaksa Juru Taman. Wana lebak mujudake panggonan kang sepi kang dipanggone dening Kalabethati. 
7) Nagari Palembang

Setting kasebut minangka salah sawijine latar nalika Panembahan Purubaya arep ngasorake Praja Palembang. Gegambaran latar Nagari Palembang uga ora cetha kaya anane padhepokan, alun-alun, kapatihan lan liya-liyane. Latar Nagari Palembang katuju ana ing papan pandhe tosan. 
8) Masjid

Masjid minangka setting kanggo masyarakata Nagari Mataram kanggo sembahyang. Latar masjid kagambar cetha nalika Ki Pangulu lumantar kasekten kang diduweni, panjenengane mbenakne masjid kaya kang dikarepake Sultan Agung. 

4.2.3 Kedadeyan Sejarah

1) Praja Mataram ngasorake Praja Banten
Kedadeyan sejarah kang kapisan yaiku Praja Banten kasil diasorake dening Praja Mataram tanpa anane paprangan. Sultan Agung nggunakake pamawase kanggo ngasorake mungsuhe. Dheweke gelem medhun ing papan Praja Banten kanggo mandhegani kawulane yen Praja Banten pancen wis dadi kakuwasaane (Langensuka, 1980:11). 

2) Praja Mataram ngasorake Praja Palembang
Kedadeyan sejarah kapindho yaiku Praja Palembang kang kasil diasorake dening Praja Mataram tanpa anane paprangan. Panembahan Purubaya minangka senapati Praja Mataram nggunakake kasektene kanggo mecah Pusaka Sela Purusa Aji kang diduweni Praja Palembang. Pecahe pusaka kasebut dadi pratandha yen Praja Palembang asor marang Praja Mataram (Langensuka, 1980:19).

4.4 Aspek Fiktif 
Aspek fiktif kaperang saka limang unsur yaiku mite, legendha, simbolisme, sugesti, lan hagiografi. Serat Nitik Sultan Agung ngandhut papat perangan yaiku mite, simbolisme, lan hagiografi.

4.3.1 Mite
Mitutut Darusuprapta sajrone Suwarni (2013:128) mite yaiku crita kang ana gegayutane karo kapitayan masyarakat kang biyasa disambungake karo silsilahe raja kang digayutake karo perangan ghaib kaya dewa, widadari lan paraga-paraga suci liyane. 
4.3.1.1 Mite Arjuna
Paraga Arjuna minangka titisan saka Dewa Surya. Akeh tumindak saka bapane kang ditiru. Salah sawijine yaiku sregep mertapa kanggo ngolehi kasekten-kasektene. Arjuna minangka titisan dewa kasebut mujudake mite sajrone crita. Paraga kasebut nduweni nilai magis saka para kawulane. Tumindak kang kang dilakoni Arjuna dadi contho supaya bisa ngolehi kasekten lan kabecikan. 

4.3.1.2 Mite Sultan Agung 

Sawise kasil ngembangake tlatah kakuwasaane, Sultan Agung tansah nambah kasektene. Kanthi ngasorake Banten lan Palembang tanpa nindakake prang senjata, saya nggawe dheweke wus misuwur teka ngendi-endi. Tanpa ana prajurite kang dikurbanake ing prang saengga nggawe benteng Mataram saya kuwat (SNSA, 1971:32). Dheweke mujudake gegambaran pandhega kang mikirna rakyate lan dadi tuladha pandhega kang becik. 

Watek kang kang kaya mangkono kasebut nggawe Sultan Agung nduwe pamor kang becik minangka pandhega. 

4.3.2 Simbolisme

Lambang-lambang sajrone sastra sejarah digambarake kanthi wujud samubarang kramat, sinar, utawa angka, lan liya-liyane. 
1) Pusaka Sela Purusa Aji

Pusaka Sela Purusa Aji awujud watu dumilah. Gedhene pusaka amung segedhe tumeng, nanging kanggo mindhah kudu diboyong karo telung puluh loro pawongan. Ora ana bangsa kang bisa nandhingi dhuwure pusaka iki. Kacrita yen ana bangsa kang nandhingi dhuwure mula bakal bisa mati (SNSA, 1971:20). Sanadyan kasekten saka pusaka kasebut durung diandharake kanthi cetha para pamaos bisa ngira-ngira kaya kepriye kakuwatan kang kasimpen saka pusaka kasebut. Gegambaran ngenani simbol pusaka iki kang sekti mandraguna kasebut kasil nggawe imajinasi fiksionalitas sajrone crita. 
2) Dhampar Sekti

Dhampar sekti dadi simbol utama saka Juru Taman minangka abdine Sultan Agung. Wujud kasekten kasebut dadi idhentitas saka Juru Taman. Simbol tunggangan arupa dhampar dadi bisa ditampa karo para pamaose amarga dicrtiakake kanthi cara kang komunikatif. 

3) Sulban
Wujud simbolisme saka sulban bisa dadi gegambaran pusaka kang nyengkuyung kasektene paraga. Sulban kang digawe Ki Pangulu kasil mbongkar niyatan ala kang diduweni pawongan julig. Kahanan kaya mangkunu sanalika nggawe gumune para pawongan Nagari Mataram kang teka menyang masjid. Mula saya ndadekake Ki Pangulu saya misuwur ana ing manca nagari. 

4.3.3 Sugesti

Sajrone sastra sejarah, sugesti nduweni teges yaiku perangan kang ana gegayutane karo ramalan utawa firasat (Suwarni, 2013:137). 
1) Firasat Kalabethati

Wujud firasat sajrone serat iki nggambarake yen serat iki ngandhut nilai budhaya kang nengenake perangan firasat. Firasat kuwat saka dhirine manungsa kasebut bakal mujudake kapitayan. 

4.3.4 Hagiografi 
Hagiografi nggambarake kamukjizatan salah sawijine paraga kang nduweni kasekten kanggo nggawe samubarang kang luwar biyasa (Suwarni, 2013:138). 
1) Sultan Agung Bisa Nglumpati Gunung
Sultan Agung nduweni kasekten kang ora lumrahe manungsa biyasane. Panjenengane bisa mabur tanpa elar malumpat saka gunung siji menyang gunung liyane kanthi wektu kang ora lumrah. Kahanan kang kaya mangkunu mertandhani yen Sultan Agung pancen salah sawijine sultan kang dhuweni kaluhuran budhi saengga bisa ndhuweni kasekten kasebut. 
2) Sutan Agung bisa Ngetokake Angin Sekti
Angin mujudake salah sawijine hagiografi kang bisa ngilangi kesel ing raga. Wujud fiksi kang nggambarake angin minangka salah sawijine mite kang nyengkuyung karya sastra kang awujud sastra sejarah. Sanadyan awujud fiksi, nanging bisa ditampa karo para pamacane. 

3) Panembahan Purubaya Njelma Dadi Dhedhemit

Paraga Panembahan Purubaya kang nduweni kasekten. Sawise Senapati ganti wujud dadi Ki Jadug kanggo kulak warta, panjenengane ndudohake salah siji kasektene kanthi nggawe mimis lan meriyem nganggo tangan. Hagiografi kang katon ana ing crita iki nuju marang salah sawijine paraga utama yaiku Panembahan Purubaya minangka senapati ing Nagari Mataram. 
4) Ki Pangulu bisa Mbalekake Panganan Mateng dadi Mentah 
Ki Pangulu kang nduweni mantra kasekten, bisa mbalikake panganan lan olah-olahan sing wis dimasak dadi bali kaya asale nalika isih seger. Kaya katon ing pethikan ing dhuwur nalika Ki Pangulu ndongani kabeh ambengan. Mantra kang diduweni kasebut agawe gumune para wadya bala ing Keraton Mataram. 
4.5 Fungsi Aspek Sejarah dan Aspek Fiktif

4.5.1 Fungsi Aspek Sejarah

Sejarah sajrone Serat Nitik Sultan Agung ngandharake perangan sejarah nalika Sultan Agung dadi raja. 

1) Paraga Historis
Selaras karo kang diandharake Kartodirdjo sajrone Djamaris (1990:65) tujuwan sastra sejarah yaiku kanggo menehi piwulangan marang anak putu, mula dudu minangka reroncene prastawa kang ngandharake sebab-akibat utawa pangrembakane prastawa kedadeyan-kdedeyan historiografi genetis, uga dudu latar crita kang dianggo supaya para pamaca percaya marang crita kasebut. 
Sejarah sajrone Serat Nitik Sultan Agung bisa dadi sarana nguri-uri kabudayan ngenani babad Mataram kang awujud crita rakyat. Kanthi maca serat kasebut bisa mundhakake rasa nasionalisme minangka idhentitas dhaerah kang ana ing Indonesia. Sabanjure generasi mudha nduweni niyat kanggo nglestarekake crita kasebut supaya ora muspra amarga kagerus karo jaman. 

2) Setting Historis
Fungsi saka setting sejarah yaiku kanggo menehi gegambaran papan panggonan. Gegambaran ngenani sejarah iku wigati banget. Saka latar kasebut para pamaos bisa mangerteni kahanan-kahanan nalika diandharake crita.

Setting sejarah uga nduweni fungsi kanggo jlentrehake yen crita kasebut nyata lan papan panggonane ana nganti saiki. Sesambungan karo perangan kasebut, para pamacane bisa nduweni gegambaran yen sastra sejarah nduweni nilai sejarah. 

3) Prastawa Sejarah
Prastawa sejarah yaiku kedadeyan-kedadeyan kang sesambungane karo sejarah kang bener-bener nyata. Prastawa sejarah nduweni fungsi kanggo medharake kedadeyan-kedadeyan sejarah kang wigati sajrone sastra sejarah. Para pamaos bisa gampang mangerteni  prastawa kang nyata ana lan dadi sejarah nganti saiki. 

4.5.2 Fungsi Unsur Fiktif

Serat Nitik Sultan Agung ngandhut nilai fiktif. Perangan aspek fiktif kasebut yaiku mite, legendha,simbolisme, sugesti lan hagiografi. Unsur fiktif kasebut nduweni fungsi maneka warna. Fungsi saka unsur fiktif bisa dijlentrehake kaya ing ngisor iki. 

1) Fungsi Mite

Mite sajrone Serat Nitik Sultan Agung nduweni tujuwan kanggo nyengkuyung crita supaya bisa katon urip. Mite digambarake supaya crita kaya-kaya benar-bener kedadeyan. Tujuwan saka mite kang utama yaiku supaya ana panyengkuyung saka masyarakat kang mbenerake crita kasebut. 

a) Mite Arjuna

Mite paraga Arjuna bisa uga kanggo sarana nguri-nguri kabudayan Jawa kang awujud crita rakyat. Rasa kabudayan kasebut bisa rumasuk ing dhiri lan bisa dadi idhentitase kebanggaan  supaya bisa nerusake crita kasebut lan tansah disenengi para generasi mudha. Mite Arjuna wus misuwur ora mung dening para kawulane wae. Paraga Arjuna wus  terkenal ing kabeh generasi. 

Serat Nitik Sultan Agung bisa didadekake dadi salah sawijine sarana panggulawenthah marang generasi mudha. Akeh nilai mite kang bisa dicontho lan lestarekake. Crita Serat Nitk Sultan Agung dicritakake kanthi cara kang ora lumrah, mula diajab bisa narik kawigatene para pamacane. 

b) Mite Sultan Agung

Mite Sultan Agung uga fungsi kanggo sarana ngraketake paseduluran kanggo urip bebrayan. Mite kasebut bisa dadi panyengkuyung minangka sarana ngraketake paseduluran. Nagari Mataram lan Nagari Banten wis nduweni gegayutan minangka paseduluran wiwit biyen (SNSA, 1971:11). Saka crita Serat Nitik Sultan Agung ngandhut sejarah kang bisa ngingetake generasi mudha karo paseduluran kang wis ditandur wiwit jaman biyen. Paseduluran kang wiwit bisa ana kasebut diajab bisa awet nganti saiki. 
2) Simbolisme

Simbolisme sajrone sastra sejarah nduweni tujuwan kanggo menehi legimitas marang karya sastra. 

a) Simbol Pusaka Sela Purusa Aji

Serat Nitik Sultan Agung nggambarake simbol pusaka kanthi aran Pusaka Sela Purusa Aji. Pusaka kasebut awujud watu kang ora pathi gedhe nanging nduweni kakuwatan kang ora lumrah. Bisa kawawas saka carane nggawa pusaka kasebut, dibutuhake telung puluh loro wong kanggo nggotong Pusaka Sela Purusa Aji (SNSA, 1971:19).

Pusaka kasebut minangka pusaka keturunan Sultan Palembang nalika Prabu Brawijaya ana ing Majapahit kang diwenehne menyang anake kang asma Prabu Dewakaton ing Panaraga lan sabanjure diwenehake menyang Sultan Palembang. Pusaka Sela Purusa Aji minangka simbol saka kadiyane Nagari Palembang. Pusaka kasebut wis turun-terumun saka bebuyutan. Bisa dideleng saka sejarahe yen Pusaka Sela Purusa Aji nduweni kasekten kang durung bisa dibongkar (SNSA, 1971:18).

b) Simbol Dhampar Sekti

Dhampar sekti mujudake simbol saka kasektene Juru Taman. Panjenengane bisa nggotong Sultan Agung nganggo dhampar kasebut, banjur bisa mesat awor angin. Dhampar dadi simbol kang utama saka paraga Juru Taman. Dhampar dadi piranti kang biyasa nanging katon ora biasa nalika digawe tunggangan kanggo pindhah saka panggonan siji menyang pangonan liyane (SNSA, 1971:8). 

Fungsi simbol dhampar sekti sajrone Serat Nitik Sultan Agung yaiku kanggo menehi legimitas kasektene Juru Taman. Juru Taman dipilih dadi abdi kang prasetya marang Sultan Agung. Abdi kang dipilih dening Sultan Agung uga ora sembarangan, legimitas Juru Taman kang awujud lelembut tetep bisa ditampa dening pamaose. Mula dhampar sekti bisa dadi simbolisme saka kasektene paraga Juru Taman. 

c) Simbol Sulban

Simbol sulban mujudake sarana kanggo menehi legimitas Sultan Agung lan Ki Pangulu minangka pawongan Islam. Simbol sulban uga disengkuyung karo ana masjid agung kang ana ing pusate kedhaton. Masjid agung dadi panggonan utama kanggo nindakake sholat jamaah. Simbol sulban menehi tandha yen crita Serat Nitik Sultan Agung ngandhut nilai religi  kang bisa ditiru. Masjid agung menehi pertandha kaya kepriye latar Nagari Mataram kang ngrembaka lumatar bangunane kang megah. 

Simbol sulban mujudake simbolisme saka pawongan kang nduweni pancitraan agama Islam. Simbol sulban sajrone serat nduweni fungsi kanggo menehi legimitas paraga Sultan Agung lan Ki Pangulu minangka pawongan Islam. Kacarita yen kekarone arep budhal sholat Jumungah ana ing masjid agung. Sulban dadi piranti kang nyengkuyung kapadhegan kekarone minangka pawongan kang wigati ing Nagari Mataram. Sulban dadi piranti kanggo menehi pamawas saka para pamaos yen crita ngenani babad Mataram iki ngandhut perangan agama kang kuwat. 

3) Sugesti

Sugesti sajrone sastra sejarah nduweni tujuwan kanggo menehi legimitas budhaya marang karya sastra. 

a) Firasat Kalabethati

Firasat kang diduweni Kalabethati disengkuyung karo kahanane Juru Taman kang nduwe tugas. Firasat kang kuwat lan anane dhendham kang wis kesimpen suwe, ndadekake Kalabethati dadi saya percaya karo firasate mau. Firasat kang diduweni sabanjure nduweni daya pangribawa marang tumindak kang kudu dilakokake supaya bisa nggayuh tujuwane. Pungkasane Kalabethati nduweni idhe kanggo njebak Juru Taman supaya bisa mlebu ing perangakape (SNSA, 1971:9).

Fungsi saka firasat Kalabethati yaiku kanggo menehi kaendahan sajrone crita. Para pamaos digawe kepengin ngerti crita sabanjure sawise Kalabethati nduwen firasat kaya mangkun. Kahanan nggambarake Juru Taman ana ing tengahe wana nalika diwenehi tugas saka Sultan Agung. Firasat kang pungkasane nyata kedadeyan lan ndadekake Kalabethati nduweni wektu kanggo merjaya paraga Juru Taman. 
4) Fungsi Hagiografi

Hagiografi sajrone sastra sejarah nduweni tujuwan kanggo menehi legimitas kanggo paragane. Wujud hagiografi uga ana ing Serat Nitik Sultan Agung minangka salah sawijine sastra sejarah. 
a) Sultan Agung Bisa Nglumpati Gunung
Fungsi saka hagiografi paraga Sultan Agung kang bisa lumpatan gunung kasebut yaiku kanggo menehi legimitas marang Sultan Agung. Sultan Agung dadi raja kang kasektene ora ana kang ditandhingi. Kapadhegan Sultan Agung kang kasil nggawe Nagari Mataram onjo lan misuwur. Gegambaran unsur fiktif kang bisa ditampa karo para pamaos nggawe crita Serat Nitik Sultan Agung dadi komunikatif. 

b) Sultan Agung bisa Ngetokake Angin Sekti
Fungsi saka hagiografi angin sekti kasebut yaiku kanggo menehi legimitas Sultan Agung sajrone crita Serat Nitik Sultan Agung. Paraga Sultan Agung minangka Sultan Mataram mesthi wae nduweni kasekten kang linuwih tinimbang kasektene paraga liyane. Paraga Sultan Agung kasil bisa nggawe nyata angin kasebut. Hagiografi angin mujudake gegamban fiktif, nanging kahanan kasebut bisa ditampa dening para pamaose. Fungsi hagiografi angin sekti kasebut bisa menehi pencitraan Sultan Agung minangka paraga utama. 

c) Panembahan Purubaya Njelma Dadi Dhedhemit

Fungsi saka hagiografi kasektene Panembahan Purubaya yang bisa njelma dadi dhedhemitan kasebut yaiku supaya nggawe crita saya katon urip. Paraga Penembahan Purubaya dadi pawongan kang sekti. Wujud kasekten kang ora lumrah kasebut bisa nyengkuyung crita dadi katon urip. Para pamaos dadi ora bosen kanggo mangeteni crita Panembahan Purubaya nalika njelma dadi dhedhemitan. Saliyane crita bisa katon urip, gegambaran hagiografi iki bisa nggawe crita ngenani paprentahane Sultan Agung dadi saya komunikatif. 

d) Panembahan Purubaya Nggawe Mimis Lan Meriyem Nganggo Tangan

Fungsi hagiografi Ki Jadug kang bisa nggawe mimis lan meriyem nggawe tangan yaiku kanggo menehi legimitas Panembahan Purubaya minangka senapati Nagari Mataram. Paraga Panembahan Purubaya kang ora liya uwa saka Sultan Agung. Kekarone pancen misuwur dadi pawongan sekti mandraguna. Legimitas saben paraga diandharake kanthi cetha karo pangripta Serat Nitik Sultan Agung. Sanadyan unsur fiktife ora lumrah, nanging andharan kasebut bisa ditampa karo para pamaose. 

e) Ki Pangulu bisa Mbalekake Panganan Mateng dadi Mentah
Wujud hagiografi bisa mbalikake olaha-olahan kang wis dimasak dadi kaya asale kasebut nduweni fungsi kanggo menehi legimtas marang Ki Pangulu. Kamukjijatan panjenengane kang ora lumrah, tetep ora ngilangi rasa andhap asor lan sumbung saka dhirine. Saliyane iku uga nduweni fungsi kanggo nggawe crita Serat Nitik Sultan Agung dadi katon urip lan komunikatif.  

PANUTUP

5.1
Dudutan


Struktur teks bisa kaandharake kanthi cetha ngenani tema, paraga lan pamaragan, plot lan latar. Tema ngenani sejarah lelakon paraga Sultan Agung. Paragane ana pitung paraga kang kaperang saka paraga antagonis lan protagonis. Plote awujud plot maju kang kaperang saka wiwitan, tengah, lan pungkasan. Dene latar wektu yaiku esuk lan wengi. 

Gegambaran intertekstual antarane Serat Nitik Sultan Agung karo Babad Sultan Agung bisa dideleng saka pirang-pirang perkara yaiku kawiwitan crita, Juru Taman, Senapati, Pusaka Palembang, katrangan taun, paraga, Buta Kalabethati, tema, tlatah kakuwasaan, lan pungkasane crita. Saka sekabehane andharan bisa didudut yen Babad Sultan Agung hipogram saka Serat Nitik Sultan Agung. 

Wujud aspek sejarah sajrone Serat Nitik Sultan Agung. Aspek sejarah kasebut bisa diperang dadi paraga historis, setting, lan kedadeyan historis. Paraga historis kaperang saka Sultan Agung, Senapati Panembahan Purubaya, Juru Taman lan Sultan Tembayat. Setting kaperang dadi kahanan Nagari Mataram, Gunung Merapi, Karamat Watu, Mekah, Nagari Banten, Wana Lebak, Nagari Palembang, lan masjid. Dene kedadeyan sejarahe yaiku Nagari Mataram kasil ngasorake Nagari Banten lan Palembang. 

Wujud aspek fiktif sajrone Serat Nitik Sultan Agung. Aspek fiktif kasebut bisa diperang dadi yaiku mite, legendha, simbolisme, sugesti, lan hagiografi. Wujud fiktif sajrone Serat Nitik Sultan Agung yaiku mite, simbolisme, sugesti, lan hagiografi. Mite kaperang dadi mite Arjuna lan mite Sultan Agung. Simbolisme kaperang dadi Pusaka Sela Purusa Aji, dhampar sekti, lan sulban. Wujud sugesti yaiku firasat Kalabethati. Dene wujud hagiografine yaiku Sultan Agung bisa nglumpati gunung lan bisa ngetokake angin sekti, Panembahan Purubaya njelma dadi dhedhemit lan bisa nggawe mimis lan meriyem nganggo tangan, Ki Pangulu bisa mbalekake panganan mateng dadi mentah. Saliyane iku ngenani fungsi saka perangan aspek historis lan fiktif. Sastra sejarah nduweni fungsi kanggo menehi legimitas paragane. 

5.1 Pamrayoga

Sastra kuna kanthi irah-irahan Serat Nitik Sultan Agung ing Indonesia jinise ora mung siji nanging akeh teks-teks Serat Nitik Sultan Agung versi liyane. Mula diajab kanggo panliti sabanjure supaya nindakake panliten tumprap Serat Nitik Sultan Agung lan medharake aspek liya saliyane sastra struktur lan intertekstual kang wis ditliti. 

